
Oi è Pasqua

Fina aieri lu Signuri era ‘ncruci.
Celu niuru e tempu annuvulatu.
Oi, ‘nveci, lu suli fa cchiù luci,
oi è Pasqua Gesù è risuscitatu.

Nnì la chiazza vannu currennu
picciutteddi tutti cu li friscaletti,
scinninu, acchiananu friscannu,
aggitannu stindardi e fazzuletti.

Li granni cu li palii di li santi
nescinu di ogni chiesa a la lesta,
scinninu di la chiazza fistanti
purtannu allegria e gran festa.

Burgisi, mastri e duttura.
Avvucati, ’npiegati e ‘ngignera.
Pinzionati e omini di cultura,
abbrazzati si ùncinu a filera.

Gridannu “largu-largu” currinu
facennusi spaziu tra li fedeli, 
manu cu manu satànnu scinninu, 
purtannu a spadda San Micheli. 

La Matri piatusa, ca murì Gesù,
cu lu mantu niuru fina ‘ntesta,
lu chianci pirchì nun c’è cchiù 
e nun capisci pirchì oi è festa.

Scinni currennu San Micheli
pi diricci ca sò Figliu è risortu,
Gesù è cu lu Patri nnì li celi,
ma ancora lu chianci pi mortu.

Pi dù voti l’Arcangilu cci lu dici,
ma nun cridi a ‘sta nutizia purtata,
a la terza vota la Madonna è felici
e scappa currennu ‘ntramuntata.

Jietta lu mantu niuru e và satànnu,
tra battimani, musica e maschiata
vidi Gesù vivu e si và ralligrannu, 
si ccì ferma davanti felici e priata

Pì trì voti si ‘nghina cuntenti
la Matri a lu Figliu risuscitatu,
ringrazia lu Patri Onniputenti 
Gesù è ‘ncelu vivu e acclamatu.

Chista è la Pasqua di lu Signuri,
prigàmu a li Santi ‘nì ogni cantu,
Maria si ‘ncontra cu lu Sarvaturi,
Patri, Figliu e Spiritu Santu.

